
PANDUAN KURSUS
PENGENALAN

Panduan kursus disediakan untuk membantu pelajar memahami keperluan dan kandungan kursus. Pelajar
hendaklah sentiasa membaca dan merujuk bahagian panduan ini dengan teliti untuk membolehkan pelajar
melengkapkan kursus dengan jaya.

Kursus QBA2013 Ilmu Tajwid ini dirangka untuk memberikan pendedahan kepada pelajar mengenai
Ilmu Tajwid. Kursus ini menyediakan wadah untuk pelajar memahami ilmu tajwid secara menyeluruh
dengan penyampaian yang mudah difahami.

KUMPULAN SASARAN

Kursus ini ditawarkan kepada semua pelajar yang mengikuti Program ljazah Sarjana Muda Pendidikan
(Pendidikan Islam) bagi mengajar di sekolah-sekolah menengah di Malaysia.

PERUNTUKAN MASA PEMBELAJARAN
Mengikut piawaian MQA, setiap jam kredit memerlukan pelajar memperuntukkan 40 jam pembelajaran.
Oleh itu pelajar memerlukan 120 jam waktu pembelajaran. Anggaran agihan waktu pembelajaran bagi

kursus QBA2013 ini adalah seperti jadual di bawah:

Jadual 1: Anggaran Agihan Masa Pembelajaran QBA 2013

BIL. AKTIVITI PEMBELAJARAN JAM PEMBELAJARAN

BERSEMUKA TIDAK
BERSEMUKA

1. Tutorial 30 -

2. Tutorial dalam talian - 30

3. Membaca modul serta menyiapkan tugasan - 30

4. Video P&P melalui MyLMS - 30

Jumlah Masa Pembelajaran 120

HURAIAN QBA2013 (ILMU TAJWID)
HASIL PEMBELAJARAN KURSUS

Di akhir kursus ini, pelajar diharap dapat:

1.  Memahami ilmu tajwid secara menyeluruh dari sudut teori dan praktikal.

2. Mengenali jenis-jenis mad, hukum pembacaannya serta martabatnya.

3. Mengetahui hukum-hukum yang berkaitan dengan Nun Mati, Tanwin dan Mim Mati beserta tandanya
menurut penulisan mushaf.

4. Mengenalpasti setiap makhraj dan sifat huruf bagi huruf-huruf hija’iyyah dan cara menyebutkan suara
dan huruf tersebut dengan tepat.

SINOPSIS KURSUS

Kursus ini membincangkan Ilmu Tajwid secara umum dan kepentingannya dalam membaca al-Quran dengan
betul. Kursus ini merangkumi asas-asas hukum Tajwid bermula daripada Bab al-Basmalah dan al-Isti’azah
diikuti dengan Hukum Nun dan Mim Mati, Hukum Mad dan Jenis-jenisnya, Makhraj dan Sifat Huruf, Waqaf
dan Ibtida’ dan diakhiri dengan bacaan-bacaan khas bagi Riwayat Hafs daripada Imam Asim. Antara objektif
kursus ini ialah untuk memberikan kefahaman kepada pelajar tentang hukum tajwid dan pengamalannya.

ISI KANDUNGAN KURSUS
Kursus ini terbahagi kepada 10 unit. Kandungan keseluruhan kursus adalah seperti berikut:

Unit 1: Pengenalan Ilmu Tajwid

Unit satu mengandungi penjelasan mengenai latar belakang ilmu tajwid dari sudut definisi, sejarah,
pembahagiannya, serta hukum mempelajarinya. Turut dijelaskan di dalam unit ini ialah dalil-dalil membaca
al-Quran, jenis-jenis kesalahan ketika membaca al-Quran dan latarbelakang riwayat Hafs daripada Imam
Asim menurut Toriq al-Syatibiyyah.

Unit 2: Al-Ist’azah dan al-Basmalah

Unit dua mengandungi penjelasan mengenai al-Isti’azah dan al-Basmalah dari sudut definisi, sighahnya,
permasalahannya dan perbezaan di antara kedua-duanya. Turut diberi penekanan menerusi unit ini ialah
hukum-hukum yang berkaitan dengan al-Isti’azah dan al-Basmalah.

Unit 3: Hukum Nun dan Mim Sakinah

Unit tiga mengandungi penjelasan mengenai Nun Sakinah, Tanwin dan Mim Sakinah dari sudut definisi,
hukum-hukum bacaan dan perbezaan yang terdapat di antara ketiga-tiganya. Selain itu, penjelasan turut
diberi mengenai hukum Nun dan Mim yang bersabdu serta cara bacaannnya.

Unit 4: Mad: Hukum dan Jenis-jenisnya

Unit empat menghuraikan jenis-jenis mad yang terdapat di dalam bacaan al-Quran. Setiap jenis mad
dijelaskan dengan definisi serta sebab-sebab terjadinya mad berikut. Turut diterapkan di dalam unit ini ialah
martabat-martabat mad serta kaedah membezakan antara satu mad dengan mad yang lain menerusi contoh-
contoh daripada al-Quran.

Unit 5: Makhraj Huruf

Unit lima memberikan penjelasan mengenai makhraj atau tempat keluar suara dan huruf-huruf hija’iyyah
dari sudut definisi dan pembahagiannya. Di samping itu, turut diberikan perincian makhraj khas dan umum
bagi setiap huruf agar setiap huruf yang disebut dapat dikenalpasti dan dilantunkan dengan tepat. Turut
disertakan gelaran yang diberi kepada setiap huruf menurut pandangan ulama-ulama tajwid.

Unit 6: Sifat-sifat Huruf

Unit enam mengandungi penjelasan secara terperinci mengenai sifat-sifat yang dimiliki oleh huruf-huruf
hija’iyyah. Bermula dengan definisi, faedah mempelajarinya dan pembahagiaannya dan diakhiri dengan rajah-
rajah yang menjelaskan sifat-sifat huruf bagi setiap huruf hija’iyyah. Sebagai penambahan, pandangan para
ulama berkenaan jumlah sifat huruf turut diperbahaskan.

Unit 7: Al-Tafkhim dan al-Tarqiq

Unit tujuh membincangkan cara bacaan yang dinamakan sebagai al-Tafkhim dan al-Tarqiq. Definisi bagi
kedua-duanya dijelaskan agar dapat difahami dengan jelas perbezaan antara keduanya dari sudut makna
dan cara bacaan. Di samping itu, huraian berkenaan huruf-huruf dan tempat-tempat yang diharuskan dibaca
dengan al-Tafkhim dan al-Tarqiq turut dijelaskan dengan terperinci.

Unit 8: Idgham

Unit lapan menjelaskan perincian mengenai hukum Idgham yang terdapat di dalam al-Quran selain daripada
Idgham yang terdapat dalam bab Nun Mati, Tanwin dan Mim Mati. Selain definisi, turut diberikan penjelasan
ialah huraian pembahagian Idgham dan cara mengenalpasti bacaan tersebut di dalam al-Quran menurut bacaan
riwayat Hafs daripada Imam Asim.

Unit 9: Waqaf dan Ibtida’

Unit sembilan menjelaskan definisi bagi Waqaf dan Ibtida’ dan perbezaan antara kedua bacaan tersebut dengan
Saktah dan al-Qat’. Turut dijelaskan ialah jenis-jenis dan pembahagian Waqaf yang harus dibaca dan yang
tidak harus dibaca. Selain itu, cara-cara memulakan bacaan atau Ibtida’ juga diterangkan agar setiap permulaan
bacaan al-Quran tidak berlaku kesilapan.

Unit 10: Perkara-perkara Khusus dalam Bacaan Riwayat Hafs daripada Imam Asim

Unit sepuluh menjelaskan beberapa perkara atau bacaan yang khusus dalam bacaan Riwayat Hafs daripada
Imam Asim. Bacaan-bacaan tersebut perlu diberikan perhatian sepenuhnya kerana terdapat ramai yang
membaca bacaan-bacaan berikut dengan salah kerana tidak mengetahui bacaan tersebut dengan tepat. Turut
dijelaskan beberapa kalimah di dalam al-Quran yang diharuskan dibaca dengan dua wajah atau cara bacaan
yang berbeza menurut Riwayat Hafs daripada Imam Asim sahaja.

